
Tað hevur øst baklandið hjá 
løgmanni, at hann í løgmans­
røðuni segði, at Føroyar skulu 
úr ríkisfelagsskapinum.

Bárður Nielsen, tingmaður 
Sambandsfloksins sigur so­
leiðis í lesarabrævi:

Sambandsformaður 
á vandakós
Fráboðanir í løgmansrøðuni 
um Ríkisfelagsskapin stríða 
grundleggjandi ímóti tí, sum 
Sambandsflokkurin eigur at 
standa fyri

Tað mundi koma óvart á 
tey flestu, at formaður Sam­
bandsfloksins í ólavsøku­
røðuni boðaði frá, at nú skal 
farast frá Ríkisfelagsskap­
iønum til ein ríkjafelagsskap, 
har ið Føroyar skulu vera 
sjálvstøðugt land.

Eisini kom tað óvæntað, 
at ein røð av yvirtøkum skal 
fremjast. 

Fráboðanirnar um ríkis­
rættarligu støðuna og yvir­
tøkurnar eru ongantíð við­
gjørdar í Sambandsflokkinum 

og kunnu tí ikki fatast sum 
politikkur floksins.

Hetta at loysa Føroyar úr 
Ríkisfelagsskapinum er held­
ur ikki í tráð við tað, sum 
Sambandsflokkurin eigur at 
standa fyri.

Vit standa yvir fyri stórum 
avbjóðingum í einum heimi í 
stórari broyting, har ið væl­
ferðarskipanirnar, sum vit 
kenna tær í dag, eru undir 
stórum trýsti.

Neyðugt er altíð at gera 
tillagingar og hugsað av 
nýggjum, men vit eiga at 
útbyggja verandi ríkisfelags­
skap og gera brúk av verandi 
møguleikum heldur enn at 
renna aftan á loysingarflokk­
unum.

Tað er altíð gott at verða 
semjusøkjandi, men tað skal 
ikki ganga ímóti grundsjón­
armiðunum hjá Sambands­
flokkinum. Føroyar hava 
frammanundan nóg mikið 
av loysingarflokkum, og brúk 
er ikki fyri einum loysingar­
flokki afturat. Tvørturímóti 

er ongantíð meira brúk fyri 
einum røttum Sambands­
flokki enn nú.

Sambandsflokkurin vil 
varðveita vælferðina og teir 
møguleikar, sum eru við ein­
um tøttum sambandi í Ríkis­
felagsskapinum. Tað er mín 
sannføring, at vit við møgu­
leikunum í Ríkisfelagss­
kapurin eru betur før fyri at 
varðveita okkara vælferðar­
skipanir og taka ímóti teim­
um avbjóðingum, sum heim­
urin í dag stendur yvir fyri.

Orðini hjá løgmanni í 
ólavsøkurøðuni vóru hesi:

– Tað verður neyðugt at 
skipa okkara ríkisfelagsskap 
av nýggjum. Eg droymi um 
ein ríkjafelagsskap við trim­
um sjálvstøðugum londum.

– Mín framtíðarmynd er, 
at vit sum fólk finna saman 
um eina nýggja skipan, sum 
sameinir heldur enn spjaðir 
okkum.

Dømið í blaðnum í dag um 16 ára 
gomlu gentuna, sum uttan himpr 
slapp at keypa sigarettir í 14 handl­
um í Havn, er eitt gott dømi um at­
gerðarloysi hjá politisku skipanini 
og um handilsliga óprofessional­
ismu.

Jú, tað kann væl vera, at tað er 
strævið hjá handlunum at »spæla 
politi«, men soleiðis eru treytirnar 
nú, og megna handlarnir ikki at 
vera so mikið professiónellir, at teir 
klára at liva upp til lógina, so eiga 
teir ikki at selja tubbaksvørur. Verri 
enn so er trupulleikin ikki.

Málið hjá Fólkaheilsuráðnum, at 
eingin eftir árgang 2000 skal byrja 
at roykja, er eitt gott og skilagott 
mál at seta sær. Men veruleikin er 

kortini tann, at út við 15 prosent av 
teimum fimtan ára gomlu roykja. 
Tí bendir alt á, at málið hjá Fólka­
heilsuráðnum verður ikki hildið.

Orsøkin til hesa keðiligu gongd 
er tó ikki, at lógargrundarlagið ikki 
er í lagi. Tað er tað. Men lógin verð­
ur ikki hildin. Maðurin, sum hevur 
ábyrgdina av eftirlitinum, stjórin á 
Arbeiðseftirlitinum, boðaði í síðstu 
viku frá, at tey á Arbeiðseftirliti­
num absolutt einki gera við sína 
uppgávu, sum er at hava eftirlit 
við handlum, sum selja tubbak, og 
at tey heldur ikki ætla sær at gera 
nakað.

Hetta er ein ikki sørt margháttlig 
útsøgn frá einum almennum stjóra. 
Og tá stjórin ikki kann ábyrgjast 

fyri sítt atgerðarloysi, so sendir 
hann bara apuna víðari í systemi­
num, har fólk – eins og stjórin á Ar­
beiðseftirlitinum – bara yppa øksl 
víðari.

Landsstýrismaðurin í heilsu­
málum sigur við blaðið í dag, 
at »tað má fáa konsekvensir«, 
at tað ber til hjá 16 ára goml­
um at keypa sigarettir. Hann 
heldur hetta vera so »bedrøvi­
ligt«, at hann fer beinanvegin at 
taka málið upp.

Vit kunnu av sonnum undrast á, 
at annars skilagóð ungfólk fara at 
roykja í 2012, tá so nógv verður upp­
lýst um skaðiligu árinini av royking. 
Men tá skipanin er so skirvislig, 
sum kanningin hjá Sosialinum í 

dag vísir, so er tað kanska ikki løg­
ið kortini, at so lítið verður lurtað 

eftir Pál Weihe og hinum í Fólka­
heilsuráðnum. Tá handilsmenn, al­
mennir leiðarar og politikarar lætt 
og elegant ignorera lógina, so er 
okkurt ravruskandi galið.

Málið um, at eingin eftir árgang 
2000 skal byrja at roykja, er avgjørt 
realistiskt. Men tað krevur, at meira 
veiggj er í politisku skipanini.

Óprofessiónellir handlar 
og poltiskt atgerðarloysi

Føroyar  verða nú partur av 
ECaa samstarvinum, sum 
merkir, at føroysk flogfeløg 
frítt kunnu flúgva á evrop­
iska meginøkinum, eins 
og evropisk flogfeløg frítt 
kunnu flúgva til Føroyar.

Hesum boðaði løgmaður 
frá í ólavsøkurøðuni.

Hóast Atlantsflog varð 
stovnað til tess at bróta 
monopolið, sum Mærk 
Air hevði á Føroyarutuni, 
so er veruleikin í dag, at 
Atlantsflog nú situr á 
monopolinum. Sum vinnu­
málaráðharri, so umboðar 
Johan Dahl landsins part­
apening í flogfelagnum, og 
sum vinnumálaráðharri 
varðar hann eisini av Vága 
Floghavn. Soleiðis hevur 
Johan Dahl havt buktina 
og báðar endarnar um alla 
flogferðslu til Føroya.

Tað gav at bíta herfyri, tá 
tað lá á ljóði, at Norwegian 
umhugsaði at flúgva til Før­
oya. Tá segði Johan Dahl, 
at hann fór at seta norska 
flogfelagnum krøv, soleið­
is, at felagið eisini fekk tær 
keðiligu uppgávurnar, sum 
Atlantsflog hevur – fyri at 
norska Norwegian ikki bara 
skuldi sleppa at skúma róm­
an.

Hetta sigur okkum nakað 
um, hvussu monopolið 
virkar – og hvørjifyrilit ein 
monopolhavari tekur.

Men nú verður so frítt 
at flúgva til Føroya, og tá 
sleppur Johan Dahl ella 
onkur annar vinnumálaráð­
harri ikki at leggja útlend­
ingum slíkar fótoglar, um 
onkur teirra skuldi funnið 
upp á at flogið til Føroya.

Johan missir 
monopolið 

Sigarettir til tey ungu

Kaj Leo á vandakós
Brenna 

ljósið í báð­
um endum
Høgni Hoydal
kjak á síðu 23

Aldurs­
markið 
virkar ikki
Pál Weihe
Tíðindi á síðu 10

